
Nioqqutissanik eqqussuinermi akitsuutit pillugit Inatsisartut inatsisaata 

allanngortinneqarnera pillugu Inatsisartut inatsisaattut siunnersuut. (Akitsuummik 

atorunnaarsitsineq, naalagaaffiillu pisortaasa pisortatigoortumik tikeraarnerannut il.il. 

atatillugu qamutit motoorillit eqqunneqarneranni akitsuummik atorunnaarsitsineq) 

(Aningaasaqarnermut Naligiissitaanermullu Naalakkersuisoq) 

 

Pisisinnaassuseq qanorinnikkulluunniit qaffassarneqarniartillugu Atassummiit 

tapersersuiuartassuugut.  

Maannalu Naalakkersuisunit saqqummiunneqartoq pillugu assut iluarisimaarinnippugut. 

Ukiunimi kingullerni annertungaartumik nioqqutissat akii qaffariartorsimapput, akissarsiallu 

qaffariartortinneqarnerannut malinnaanngitsumik iluseqartinneqarsimallutik. 

Suliassat ima isikkullit suli aallunnerusuartariaqarpagut, inuiaqatittami kaasarfii aallerfissiatut 

isigiuarsinnaanngilagut.  

Una suliaq neriuppunga aallarniutitut isigineqartariaqartoq, akileraartarnikkullu 

aaqqissuusseqqinnermi suli annerungaartumik pisisinnaassutsip qaffassarneqarnissaa annertuumik 

ukkatarianeqartariaqartoq kaammattuutigerusullugu. 

Akitsoriartuaarusaartitsinermi taamaattussaannartut isigineqaannalersimagaluartoq 

killiffilerneqarniartariaqalerpoq. Pisiassammi akitsuuserneqartigatilluunniittaaq nunarsuatsinni 

pissutsit peqqutaatillugit akitsoriartoreerput, arlaatigullu nammineq maani inatsisartuusugut 

iliuuseqanngikkutta pisisinnaassutsip innarlerneqaraluttuinnarnissaa ajoraluartumik 

kingunerlutsittoorsinnaallugu inuiaqatigiinnut. 

Nioqqutissanillu eqqussuinermut nunanit allanittaaq inatsisit tassuuna qasuterneqarnissaattaaq 

piffissanngorunnarsivoq. Tassami ukiorpanni qallunaat nunaat annertuumik nioqqutissanik 

kisipajaavat isumalluutigiuarparput, unammilleqatigiippalaarnerusumillu isigissagutta nunarsuatta 

sinneranut nioqqutissanik eqqussuinermut inatsisigut qasutertariaqarpaguttaaq.  

Tassani inuussutissalerinermut inatsipput nalilersungassaqqissinnaaqaaq, pissutissaqanngitsumik 

qallunaat nunaata avataaniit eqqussukkat taamarsuaq akitsortarneri pisariaqanngivikkaluarmat. 

Qanortoq ima ittunut siunnersuutinut suli tamatta qiningaasugut ammanerugisa. 



Taamatut Atassummiit oqaaseqarluta, siunnersuut toqqaannartumik taperserparput.  


